
Karbonoaren azoka 
klima aldaketaren goi bilera. Kyotoko Protokoloa indarrean jartzea aurrerapauso handia izango dela uste duteBuenos Airesen bildutako politikariek eta enpresaburuek; ekologistek, aldiz, ez dute uste horrek arazoa konponduko duenik 

hernan scandizzo - BUENOS AIRES 

Bigarren aldiz, klima aldaketaren inguruko goi bilera Buenos Airesen egitea erabaki du Nazio Batuen Erakundeak, eta harro dago Argentinako Gobernua. Buenos Aires hiriko gobernuak, berriz, hiriko gune turistiko eta kulturalak sustatzeko baliatu du goi bilera, konbentzioak jende olde handia ekarri duela aprobetxatuz. Goi bilera egiten ari diren eraikinaren kanpoan, hiriko gune turistikoen inguruko informazioa banatzen dute. 

Barruan, korridoreetan eta konferentziarako atondutako geletan, Kyotoko Protokoloaz ari dira berbetan. Errusiak hitzarmena onartu izana begi onez ikusten dute batzuek, eta aurrerapen handia dela diote. Ostera, beste batzuek uste dute herritarrek presiorik egin ezean dirua egiteko formula berriak bilatzeko baliatuko dutela goi bilera bertan bildutako politikari eta enpresariek. Baina ez du ematen herritarrek presio handia egingo dutenik. Oraingoz, protesta ekitaldi bakarra iragarri dute. Carreleufu ibaiaren Defentsarako Fronteak antolatu du, eta goi bilerako azken egunean egingo dute. Argentinako Patagonia zatian sei urtegi eraikitzearen kontra ari da borrokan talde hori. 

Ekitaldi ofizialaketa alternatiboak 

Goi bilerako ekitaldi ofizialak Argentinako Nekazaritza Elkartearen erakusketa aretoan ari dira egiten. Baina Gobernuz Kanpoko Erakundeek foro eta ekitaldi ugari antolatu dituzte kanpoan. Asteburuan, Bauen hotelean langileek kudeatzen dute egun egin dute foro horietako bat, Energia Politikak eta Gizarte eta Ingurumen Eraginak Hego Amerikan izenburuarekin. Baliabide naturalen alde borrokan ari diren hegoaldeko herrien lekukotzak entzun ahal izan ziren bertan. 

Ivonne Yañez Ekuadorko Ekintza Ekologista taldeko eta Oilwatch sareko kidea hitzaldi horretan izan zen. Cop10 goi bileraz galdetu zioten Yañezi, eta hauxe esan zuen: «Goi bilera txikia da hau. Dagoeneko ez dago lobby-rik hitzarmenaren inguruan jarduteko; otsailean, indarrean sartuko da Kyotoko Protokoloa. Jada ez da eztabaida bat; orain, karbonoaren negozioa da». Gogor berba egin zuen Yañezek «arazoak negozio bihurtzen dituzten» alkimista liberalen kontra.Ildo beretik eta tonu berean hitz egin zuen Santos Ramirez Valverdek ere. Boliviako Sozialismorako Mugimendua alderdiko diputatua eta Garapen Ekonomikorako Batzordeko presidentea da Ramirez Valverde. Bere ustez, Kyotoko Protokoloa moduko konpromisoek ez dute benetako arazoa konponduko: ingurumenaren egonkortasunaren galera. «Akordio honek batzuk konprometitzen ditu, baina ez guztiak. Herrialde batzuek ingurumena kutsatzen jarraitzeko pribilejioa dute, eta beste batzuek kutsadura hori jasaten jarraitu beharko dute», esan zuen horren inguruan.Yañez ere ezkorra da, eta ez du uste Kyotoko Protokoloa indarrean jartzeak ezer konponduko duenik. «Klima aldaketaren eraginak larriagotuz joango dira, ez garelako kalte horiek saihesteko mailara iritsiko», esan zuen. Eta horren arrazoia ere eman zuen: «Helburu txikiak jarri dira. Gainera, hasi dira zenbait mekanismo lantzen, Iparraldeko herrialde industrializatuek gas kutsagarri gutxiago isuri beharrik ez izateko. Mekanismo horiei esker, klima aldaketaren onuradunek, petrolio enpresek, irabazi handiak izango dituzte aurrerantzean ere». Horren ingururan esan zuen petrolio enpresa horiek euren esparrua hedatzen ari direla etengabe, karbono dioxidoaren kuotak gutxitu gabe, eta, gainera, garapen garbia delakoan energia berriztagarriak eta beste inbertitzen dutela. «Dena kontrolatu nahi dute», salatu zuen.Bere hitzaldian, askotan aipatu zituenYañezek petrolio enpresak, eta ez zuen haien jarduna salatzeko erreparorik eduki. Izan ere, Oilwatch sareko kidea da Yañez. Oilwatchek petrolio enpresen kontrako Afrika, Asia eta Latinoamerikako erakunde ugari biltzen ditu. 
Aurrerapauso handia 

Beste iritzi batekoa da Francisco Encina Txileko Alderdi Sozialistako diputatua. Txileko Legebiltzarreko Energia Batzordeko kidea eta Latinoamerikako Energia eta Meatzeen Batzordeko presidentea ere bada Encina. Kyotoko Protokoloa indarrean jartzea aurrerapen handia izango dela esan zuen Encinak. «Asmoa ona da, eta errespetatu egin behar da. Orain, hartutako konpromisoa bete egin behar dute herrialdeek», esan zuen. Errusiako Gobernua txalotu zuen Encinak, Kyotoko Protokoloa berrestegatik, eta Ameriketako Estatu Batuen jarrera salatu zuen: «Penagarria da AEBek hitzarmena ez onartzea». 

Encinak esan zuen Latinoamerikako herriek baldintza onak dituztela jarritako helburuak betetzeko. Are gehiago, karbono bonoak erosi eta, neurri batean, isuriak gutxitzen ere lagun dezaketela esan zuen. Txileko Legebiltzarra aukera hori eta antzeko beste batzuk aztertzen ari dela ere argitu zuen Encinak. Txilego hegoaldean egiten ari direna jarri zuen adibide gisa. Hau da, soildutako lurretan, pinuak eta eukalipto arbolak sartzea. Egitasmo horren azken helburua berotegi efektua gelditzea eta hango lurrek galdutako berotasuna berreskuratzea dela nabarmendu zuen. Izan ere, egurkertariek lur sail handiak soildu dituzte Txilen. Indigenen lurretan aurrera egiten ari dira multinazionalak eta liskar gogorrak daude maputxeen, enpresen eta estatuaren artean. Yañezen ustez, bestalde, Kyotoko Protokoloarekin bertan behera gelditu da 1992ko Lurraren goi bileran (Rio de Janeiro, Brasil) hasitako lana. Haren arabera, protokoloak «erronka txikia» jarri du: karbono dioxidoen isuriak % 5,2 gutxitzea. «Txosten askotan, karbono dioxidoaren isuriak % 60 murriztea gomendatzen zen», gogorarazi du. Helburu txikiak jarri ez ezik, Kyotoko hitzarmenak «karbonoaren merkatua» ere sortu duela gogorarazi zuen Yañezek. 
